Ageo Introduksyon

Si Ageo ang nangunguna sa mga propeta pagkatapos ng Pagkatapon. Ipinahahayag ng tatlong propetang ito – sina Ageo, Zacarias at Malakias – ang salita ng Diyos sa isang ganap na bagong panahon. Inilantad at tinuligsa ng mga naunang propeta ang mga kasalanan ng Israel at ibinalita ang nalalapit na Paghuhukom. Pero ngayon, pagkatapos ng mga pagsubok sa pagka​wasak ng Jerusalem at ng Pagkatapon sa Babilonia, kailangang itayong muli ng pamayanang Judio ang kanilang bansa. At dito hinihingi ng mga propeta na ang Templo muna ang dapat na itayong muli.

Tiyak na kailangan munang paglingkuran ng mga Judio ang Diyos, at gayon din para sa atin, bago hingin sa kanya na lutasin ang kanilang mga problema. Pero propetiko sa ibang kahulugan ang mensahe ni Ageo: sinisimulan nito ang isang bagong yugto sa Banal na Kasaysayan kung saan lalago at magbubunga ang sambayanang Judio mula sa pagiging tapat nito sa Batas at sa pagsamba. Ang Templo na ang Tahanan ng Diyos sa gitna ng kanyang bayan, pero kailangan pa rin nilang hintayin ang mahiwagang pagdating ng Diyos sa araw na dumaan siya para dalawin ang kanyang bayan. 

Ageo komentaryo

• 2.3 Deretsahang binibigyang-diin ni Ageo ang kaliitan ng gawang kanilang natapos. Mas mabuti na ang ganito, dahil itinayo nila ang Templo hindi para sa Templo at para ipagyabang ito, kundi para ipakita ang kanilang pagsuko kay Yawe.

Huwag matakot sapagkat kapiling ninyo ang aking espiritu (2:5). Nabanggit na natin na nagbu​bu​nga ng pagkakabuklod ang presensya ng Espiritu. Binibigyang-diin dito ng propeta na pinapawi ng bu​nga ng Espiritu ang takot.

Pupuspusin ko ng luwalhati ang Bahay na ito. Ang mismong karukhaan ng Templo ang nag-iimbita sa Diyos na madaliin ang pana​hon ng kanyang pagdalaw para puspusin ito ng kanyang luwalhati. Kaunting pana​​hon na lamang at wawakasan na ng Panginoon ang pansamantalang daigdig na ito kung saan nabu​buhay ang mga Judio, at itatayo niya ang kanyang kaharian.

• 10.  Ayon sa takbo ng pag-iisip ng mga tao nang panahong iyon ang tanong sa mga pari (tingnan ang paliwanag sa Lev 8:1 at 11:1): may mga bagay at mga taong “malinis” o “banal” na makalalapit sa Diyos, at ang iba nama’y “di-malinis” o “ordinar​yo” na di dapat pumasok sa Templo. At itinuturing din na nakahahawa sa pagdait o paghipo ang pagiging “di-malinis”.

Ang sumusunod ang pinakabuod: Di-malinis ang bayang ito hangga’t hindi nila nabibigyan ang Diyos ng bahay na karapat-dapat sa kanya. Kaya di rin malinis ang lahat nilang panalangin at mga pag-aalay dahil la​mang sa ang mga ito’y dumaan sa kanilang mga kamay.

• 20. Tulad ni Zacarias (Zac 6:12), inakala rin ni Ageo na siguro’y si Zorobabel na inapo ni David ang Mesiyas na muling magtatayo sa bansang Israel. Hindi niya ito tahasang sinasabi pero ganito ang ipinahi​hi​watig sa interpretasyon sa salita ng Diyos bilang pagbati kay Zorobabel. Nagkakamali ang propeta; at ipinakikita sa pagkakamali niyang ito kung hanggang saan puwe​deng magkahalo ang katotohanang galing sa Diyos at ang interpretasyon ng tao na laging puwedeng magka​mali kahit na sa mga salita ng isang tunay na propeta.

Zacarias Introduksyon

Tulad ni Ageo, nakibahagi rin si Zacarias sa “muling pagtatayo” sa bayan ng Diyos at sa Templo, nang kauuwi pa lamang ng mga Judio mula sa Babilonia (520 bago kay Kristo).

Sa pag-uwi nila mula sa pagkatapon, hindi nagkatotoo ang kahanga-hangang mga pangakong binitiwan ng mga propeta sa panahon ng pagkabihag nila sa Babilonia (tingnan ang Is 40-55). Kaya patuloy silang umaasa, itinuring naman ni Zacarias bilang isang sagisag ang muling pagtatayo ng Templo: nagsimula na ang isang bagong panahon, at naghahanda si Yawe para sa araw ng kanyang ganap na pagliligtas. Ang mga pangitaing bumubuo sa unang anim na kabanata ay nagtuturo sa mga Judiong nagkakatipon sa kanilang Templo na kailangan silang maghintay at maging listo para sa Araw ni Yawe.

Ang Ikalawang Bahagi ng Libro ni Zacarias

Ang mga kabanata 9-14 ay gawa ng ibang propeta na nabuhay makalipas ang dalawang dantaon, maaaring sa panahon ng pagdating ng kilalang mananakop na Alejandro sa mga bansa sa Silangan. Itinuturo ng propetang ito sa mga Judio na hindi sila dapat matakot: magaganap sa gitna ng napakasakit na mga pangyayari ang tagumpay ng Diyos at ang pagdating ng kanyang paghahari.

Zacarias komentaryo

• 1.1 Pinagpala si Zacarias sa isang serye ng mga pangitain sa gabi. Nahahayag sa mga ito ang plano ng Diyos, na itinakda at ipinasya sa langit. Tiyak na ma​ga​ganap ang mga pang​ya​yaring ito.

–
Unang pangitain, 1:7-17: parang walang anu​​​man sa panlabas na sitwasyon ang nag​-hahatid sa sinuman para isipin na palapit na ang Araw ni Yawe. Pero nag​ba​bantay ang Panginoon at hindi kinalilimutan ang Jeru​salem.

–
Ikalawang pangitain, 2:1-4: nakapuwesto na ang mga puwersang wawasak sa mga kaaway nilang nasa kapangyarihang pulitikal.

–
Ikatlong pangitain, 2:5-9: kung ngayo’y kaila​ngang protektahan ng mga Judio ang Jerusalem sa pa​mamagitan ng mga pader, malapit nang magbigay ang Diyos ng ganap na proteksyon.

• 2.14. Narito ngayon ang isa sa dalawang pagtawag sa mga bihag: isang imbitasyon sa kagalakan sapagkat ang Diyos ay kapiling ng kanyang bayan. Mas dapat tayong magalak dahil sa tekstong ito. Sapagkat sa Biblia, ang ekspresyong Dalagang Sion ay isa sa maraming tawag sa Bayan ng Diyos, na ibig sabihi’y ang Iglesya.

Nagsasalita si Zacarias tungkol sa kanya sa panga​ngako na patuloy at laging gagawa rito ang Diyos upang sa kanya magkabuklod ang lahat ng bayan sa lupa.

• 3.1 Waring ipinagpapauna ng bagong pangi​taing ito ng Punong-paring si Josue ang pagpa​pani​bago sa pagkapari. Sa simula’y inihahambing si Josue sa buong bayan, malungkot at nagluluksa sa pag​babayad-sala. At pagkatapos ay si Josue na lamang ang tinutukoy nito, at ibinabalita ang pagkaparing darating, ang pagkapari ni Kristo, na hinirang ng Diyos bi​lang tagapamagitan niya at ng mga tao.

Dadalhin ko riyan ang aking lingkod, ang Us​bong. Ang Walang-hanggang Tagapagligtas ang ma​giging binhing sisibol mula sa mga tao. 

• 4.1 Ikalimang pangitain: mapapasa​ilalim ang bagong Israel sa kapwa kapang​yarihang sibil at panrelihiyon. At kapwa magiging tapat sa Diyos ang dalawa.

Ikanim: ipagtatabuyan mula sa bagong lunsod ang mga masama at mga magna​nakaw.

Ikapito: ang kasamaan mismo ay pala​layasin.

Ikawalo: inaalaala ang una. Pinagha​handaan sa daigdig ng mga tagapagbalita ni Yawe ang katu​pa​ran ng kanyang plano ng Pagliligtas.

• 7.4 Tinatanong ang mga nasa kapang​yarihan kung marapat ba o hindi ang mag​patuloy sa pag-aayuno. Inuulit ng propeta ang aral ng mga nauna sa kanya, ang aral na binuod sa pangungusap na ito ni Oseas: “Pag-ibig ang hangad ko, sabi ng Diyos, at hindi nga pagha​handog.” Uulitin din ni Kristo ang pangu​ngusap na ito para sa mga mas pinagkakaabalahan pa ang pagsasagawa ng mga seremonyang panrelihiyon kaysa pagsasabuhay ng tunay na pag-ibig sa Diyos.

May mga tao pa rin ngayon na naniniwalang pu​wede silang makipag-areglo sa Diyos sa pamamagitan ng mga sakripisyo at regalo, at para maka​tanggap ng mga biyaya. Pero ang tunay na relihi​yon ay ang sina​sabi ni Zacarias at ang sasabihin din ng sulat ni Jaime.

• 8.1 Ipinahahayag ng Diyos ang buo niyang pagmamahal sa kanyang bayang pinili, na kinakatawan ng kanilang siyudad, ang Jerusalem. Ipinanga​ngako niya ang kasaganaan at ang tuwa ng kaligtasan. Pero higit sa lahat, ipinadidiskubre niya sa kanila ang kanilang papel sa mundo: ang maging simula ng pagbubuklod ng lahat ng bayan.

Mga salita ng pag-asa ang mga ito para sa atin, pero inaanyayahan din tayo ng mga ito na mabuhay sa paraang talagang makikita ng mga di-sumasampalataya sa Diyos na sumasaatin nga ang Diyos. Maga​gamit natin dito ang sinabi tungkol sa Is 65: kailangan nating akayin ang ating mga bansa tungo sa kapaya​paan​g ito na puno ng kaligayahan at Diyos lamang ang makagagawa.

Pansinin sa 8:8 ang ekspresyong: “Ma​giging bayan ko sila, at magiging Diyos nila ako.” Ito ang karaniwang pangako tungkol sa Mesiyas at tanda ng bagong tipan.

• 9.1 Dito nagsisimula ang ikalawang bahagi ng aklat (tingnan ang Introduksyon). Ibinabalita ng pro​peta ang pagpapalaya sa bayan, pag​katapos ng isang napakalupit na pagsubok. Makakamit ng isang mahiwagang Pastol (na isa pang pangalan para sa Mesiyas) ang pagpa​palayang ito sa oras na gisingin niya sa kanila ang damdamin ng pagsisisi matapos siyang itakwil at patayin ng kanyang bayan. Ipina​paalaala sa atin ng mga tekstong ito ang mga Awit ng Lingkod ni Yawe sa ikalawang bahagi ng Aklat ni Isaias.

• 9. Ibinabalita ang mapagpakumbabang Mesiyas. Sa pagpasok ni Jesus sa Jerusalem sa Linggo ng Pa​​laspas, hangad niyang isakatu​paran ang mismong sinasabi ng propesiyang ito (tingnan ang Mt 21:5).

• 11.4 Isa itong talinhaga. Papel mismo ni Yawe ang ginagampanan ng propeta. Parang ito ang gusto nitong sabihin: Dahil tinang​gihan ng bayan ang pamumuno ni Yawe, ipapaubaya niya sila sa mga pastol na masa​sama na magsasamantala sa kanila. Pinaalis si Yawe sa halagang tatlumpung pirasong pilak. Isang mahiwagang pahayag na aalalahanin ng Ebanghelyo sa paglalahad sa pagkakanulo ni Judas (tingnan ang Mt 27:1-10). Sa ibang dako sa Biblia, nagbabanta ang Diyos sa masasamang pinuno. At sa pagka​kataon namang ito, sinisisi niya ang bayan sa pagkakaroon ng mga pastol na marapat sa kanila.

• 12.1 Ipinahahayag ng kabanatang ito ang naka​panlulumong pangyayari na lubhang madarama ng sambayanang Judio: ang lahat ng bansa laban sa kanila na iniligtas ng Diyos. Ipinahihiwatig ng mga berso 8-11 na aalalahanin ni Juan sa Jn 19:37 at Pagbubunyag 1:7 ang mis​teryo ng pagkamatay ni Kristo. Maniniwala ang mga Judio kapag nakita nila ang kanilang sinibat. Mula sa kanyang sakripisyo bubukal ang bukal na nabanggit sa 13:1, ang bukal ng kapa​tawaran at kaba​nalan.

Pansinin na si Hadad Rimon ay isang diyos ng mga Penicio. Ipinagdiriwang taun-taon ng mga taga-kapatagan ng Megiddo ang kanyang pagkamatay.

• 13.1 Sa mga huling araw bibigyang-kasagutan ang pagkauhaw sa kapatawaran na ginising mismo ng Biblia sa mga sumasam​palataya (tingnan ang Jn 7:37 at 20:22). Katulad ng ilog na umaagos mula sa Templo (Ez 47) ang bukal na binabanggit dito.

Aalisin ko rin sa lupain ang mga propeta at ang maruruming espiritu. Tapos na ang panahon ng mga dakilang propeta at alam ng sumulat ng mga linyang ito na ang mga natitira na lamang ay ang mga mang​hu​hula, mga sinungaling at mga nagdudunung-dunu​ngan. Wala nang lugar para sa mga ito sa isang pama​​​yanang tumanggap sa lahat ng katotoha​nang maipahahayag sa atin ng Diyos sa persona ng kanyang Anak.

• 7. Isa pang tekstong tumutukoy sa mabu​ting pas​tol na sinugatan ni Yawe. Nanga​ngahulugan ito na masusugatan ang Pastol at gagamitin ni Yawe ang pangyayaring ito para sa kanyang planong pagliligtas. Tingnan ang sinasabi sa Is 66:8 tungkol sa paraang ito ng pagsasalita ng mga Judio.

Aalalahanin ni Mateo ang lugar na ito sa 26:31.

• 14.1 Inilalarawan ng kabanatang ito sa pag​gamit ng mga kahanga-hangang larawan ang kaharian ng Diyos na itatatag pagkatapos ng malaking pag​subok. Pangitain tungkol sa Jerusalem sa langit na ba​ba​likan at sasariwain ni apostol Juan sa kanyang Pagbubunyag. Nadiskubre ng lahat ng bansa sa daigdig ang Diyos na buhay at dumarating sila para sumamba sa kanya. Nakakatulad ito sa katapusan ng kabanata 66 ng Isaias.

Darating si Yawe kasama ang lahat niyang mga banal (5). Ito ang kanyang mga anghel na pinag​katiwalaan ng kanyang mga gawa, gaya ng nasa Salmo 89:6; 138:2; 149:1. Tingnan ang Mt 16:27.

Sa bagong Jerusalem, ang relihiyon ay hindi na ma​giging gawaing hiwalay sa iba pang gawain ng tao. Ang mga tao ay hindi na magi​ging mga ma​nanam​palataya lamang kung araw ng Linggo sa kanilang pagsisimba, at sa ibang mga araw nama’y walang ipinag-iba sa mga taong mapurol ang diwa at ma​kasalanan. Sa halip, lahat ay magiging banal. Sinasabi ito ni Zacarias sa paggamit ng mga ideang ayon sa kanyang panahon  (b. 20-21).

Malakias Introduksyon

Hindi nagtagal at dumating ang propetang ito kasunod nina Ageo at Zacarias para iwasto ang maraming masamang kaugalian ng pamayanan. Sa pamamagitan ni Malakias, nakikipagtalo si Yawe sa mga nangangatwiran at nagpapapanagot sa kanya at di kumikilala sa kanyang pagmamahal: “Sinasabi ninyong…”

Malakias komentaryo

• 1.6  Kasalanan ng mga taong ang sobra lamang sa kanila ang iniaalay sa Diyos. Mula sa pagsikat ng araw… Napapansin ni Malakias na kung ang mga Judio ang bayan ng Diyos, hindi pupuwedeng di nila gawin ang ginagawa ng ibang bayan na matapat na sumasamba sa Diyos ayon sa sarili nilang pamamaraan gayong hindi nila nalaman ang kanyang pagbubunyag.

Kasalanan ng mga paring hindi marunong mag​turo sa Batas, na siyang tungkulin na dapat nilang gam​panan. Kung hindi nila itatalaga ang kanilang sarili na ituro sa bayan ng Diyos ang mga tungkulin nito, hindi sila pahihintulutan ng Diyos na patuloy na ipagdiwang ang isang panlabas na pagsamba.

Kasalanan ng mga nagpapalayas sa kani​lang may​bahay. Ipinahihintulot ng Batas at ng mga kaugalian ang pakikipagdiborsyo, pero kasama ang tiyak na mga garantiya para sa babae. Gayunman, sinasabi ni Malakias na mag​tuturo si Jesus nang may lubos na kapang​yarihan sa Mateo 19:1: kalooban ng Diyos sa pag-aasawa ang pananatiling magkasama bilang iisa ang dalawa. Hindi makakapisan ang Diyos ng sinu​mang magtaksil sa kanyang may​bahay.

• 3.1 Nagpapadala ako ngayon ng aking sugo. Narito ang sagot ni Malakias sa mga nagrereklamong hindi ipinapakita ng Diyos ang kanyang kataru​ngan o sapat na ginagantimpalaan ang mga nag​lilingkod sa kanya: ipinahahayag niya na pa​rating na ang Pangi​noon. At sinasabi niya ang pagdating ng isang taga​pagbalita ng Diyos, na pinagkatiwalaang ihanda ang daan para sa kanya, at magi​ging isang tanda ng na​​la​lapit niyang pagdating. Si Juan Bautista ang tinutukoy ng mga ta lata 3:1-2 at 4:22-24 na nag​bi​bigay-kabuuan sa isa’t isa. Aalalahanin ng Ebenghelyo ang mga ito sa Lc 1:17; 7:27; Jn 3:22. Tingnan din ang Mc 9:11.

• 6. Narito ang pakikipagtalo sa mga naghihintay ng mga materyal na gantimpala sa kanilang debosyon, at gusto nilang premyuhan sila para sa di nila paggawa ng masama. Puma​payag ang Diyos na makipag-usap sa ganitong mga sumasampalataya, at sa pamamagitan ni Malakias, nagsasalita siya sa kanila sa wikang puwede nilang maintindihan: kung sila’y magpapakabuti, makikita nila balang araw ang Araw ng katarungan, at lulundag silang parang mga guya at tatapakan ang masasama.
